[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Nafarroak Dallasgo Wind Power azokan energia berriztagarrien eredua aurkeztu du
Enpresa zuzendari nagusiak “Nafarroako ereduari” buruzko hitzaldia eman du eta Estatuko Energia idazkariak Nafarroako standa bisitatu du
Asteazkena, 2010eko maiatzaren 26a.  “Wind Power” azoka, munduko azoka eolikorik garrantzitsuena, 2010eko edizioan Dallasen egiten ari da. Nafarroak bertara bidalitako ordezkaritzak, atzo, asteartea, laneko gosari batean parte hartu zuen Pedro Marín Estatuko Energia idazkariarekin. Ekitaldian, hurrengo hauek parte hartu zuten: Nafarroako Gobernuaren laguntzari esker SODENAren bitartez azokan lehenengoz parte hartu duten hamaika enpresetako ordezkariak, Foru Komunitatean ezarritako konpainia handien zuzendariak eta CENEReko ordezkariak. Horiekin batera, Begoña Urien Nafarroako Gobernuko Enpresa zuzendari nagusia egon zen.
Energia berriztagarriek Espainian dituzten perspektibei buruzko hitzaldia eman ondoren, Marínek Nafarroak “Wind Power” azokan duen pabilioia bisitatu zuen. Ekimena goraipatu zuen, Foru Komunitateko enpresen stand guztien aldeko interesa agertu ondoren. Enpresaburuek Estatu idazkariari hainbat zalantza helarazi zizkioten, besteak beste, Industria Ministerioa sektore horretan prestatzen ari den araudi berriari buruzko alderdiak eta Nafarroan ekoitzitako energia berdearen huste-arazoak. 

Ondoren, ekitaldian parte hartu zuten nafar batzuk George W. Bush Ipar Amerikako presidente ohiak emandako hitzaldira bertaratu ziren. Azken horrek gogorarazi zuen bera Texaseko gobernadorea zela energia eolikoari bultzada handia eman ziola, eta ordutik estatu hori arlo horretan liderra dela Estatu Batuetan. Bush presidente ohiak adierazi zuen ziur dagoela bere iloben autoak energia garbiek sortutako elektrizitatearekin mugituko direla.

Nafarroako eredua eztabaidagai
Astearte arratsaldean, Southern Methodist Universityko Meadows Museoko hitzaldien aretoan Begoña Urien Nafarroako Gobernuko Enpresa zuzendari nagusiak hitz egin zuen. Horren ondoren, eztabaida egin zen Nafarroak energia berriztagarrien arloan duen ereduari buruz, Estatu Batuetan “arrakasta istorio” bat dela esaten baitute.

Hitzaldira, besteak beste, hurrengo hauek hurreratu ziren: Miguel Angel Fernández Espainiak Houstonen duen kontsula eta José Javier Armendáriz CENEReko zuzendari nagusia. Begoña Urienek iragarri zuen SODENAk konpainia bat sortuko duela auto elektrikoa garatzeko eta Nafarroak energia berriztagarrien arloan duen arrakasta garatze bidean dauden herrialdeetan ezar daitekeela adierazi zuen, bultzada eragiteko. 
Bestalde, Fernando Sánchez Sudón CENEReko zuzendari teknikoak Europar Batasunak energia berriak ezartzeko dituen aurreikuspenak azpimarratu zituen eta ziurtasun osoz esan zuen kontinente zaharrak datozen urteetan ez dituela erreaktore nuklear berriak hartuko, gaur egun elektrizitatea sortzeko gaitasun gehiegi baitu.

Eztabaidan alderdi ekonomikoek ingurumenari lotutakoek baino garrantzi handiagoa izan zuten. Parte-hartzaile batzuek Estatu Batuetan energia berriztagarriek duten errentagarritasunari buruzko zalantza agertu zuten, herrialde horrek oraindik petrolioaren, gasaren eta ikatzaren erreserba handiak baititu.

